
gopAlastotram

ಗೋಪಾಲಸ್ತೋತ್ರಂ ಅಥವಾ ಗೋಪಾಲಸ್ತವರಾಜಸ್ತೋತ್ರಂ

ಶ್ರೀ ಗಣೇಶಾಯ ನಮಃ .
ಶ್ರೀಮದ್ಗೋಪೀಜನವಲ್ಲಭಾಯ ನಮಃ .
ಓಂ ಅಸ್ಯ ಶ್ರೀಗೋಪಾಲಸ್ತವರಾಜಮಂತ್ರಸ್ಯ ಶ್ರೀನಾರದ ಋಷಿಃ .
ಅನುಷ್ಟುಪ್ ಛಂದಃ . ಶ್ರೀಕೃಷ್ಣಃ ಪರಮಾತ್ಮಾ ದೇವತಾ .

ಶ್ರೀಕೃಷ್ಣಪ್ರೀತ್ಯರ್ಥೇ ಜಪೇ ವಿನೋಯೋಗಃ ..
ಅಥ ಧ್ಯಾನಂ .

ಸಜಲಜಲದನೀಲಂ ದರ್ಶಿತೋದಾರಶೀಲಂ
ಕರತಲಧೃತಶೈಲಂ ವೇಣುವಾದ್ಯೈ ರಸಾಲಂ .

ವ್ರಜಜನಕುಲಪಾಲಂ ಕಾಮಿನೀಕೇಲಿಲೋಲಂ
ತರುಣತುಲಸಿಮಾಲಂ ನೌಮಿ ಗೋಪಾಲಬಾಲಂ ..

ಶ್ರೀನಾರದ ಉವಾಚ .

ನವೀನನೀರದಶ್ಯಾಮಂ ನೀಲೇಂದೀವರಲೋಚನಂ .

ಬಲ್ಲವೀನಂದನಂ ವಂದೇ ಕೃಷ್ಣಂ ಗೋಪಾಲರೂಪಿಣಂ .. 1..

ಸ್ಫುರದ್ಬರ್ಹಿದಲೋದ್ಬದ್ಧನೀಲಕುಂಚಿತಮೂರ್ಧಜಂ .

ಕದಂಬಕುಸುಮೋದ್ಬದ್ಧವನಮಾಲಾವಿಭೂಷಿತಂ .. 2..

ಗಂಡಮಂಡಲಸಂಸರ್ಗಿಚಲತ್ಕುಂಚಿತಕುಂತಲಂ .

ಸ್ಥೂಲಂ ಮುಕ್ತಾಫಲೋದಾರಹಾರೋದ್ಯೋತಿತವಕ್ಷಸಂ .. 3..

ಹೇಮಾಂಗದತುಲಾಕೋಟಿಕಿರೀಟೋಜ್ಜ್ವಲವಿಗ್ರಹಂ .

ಮಂದಮಾರುತಸಂಕ್ಷೋಭಚಲಿತಾಂಬರಸಂಚಯಂ .. 4..

ರುಚಿರೌಷ್ಠಪುಟನ್ಯಸ್ತವಂಶೀಮಧುರನಿಃಸ್ವನೈಃ .
ಲಸದ್ಗೋಪಾಲಿಕಾಚೇತೋಮೋಹಯಂತಂ ಪುನಃ ಪುನಃ .. 5..
ಬಲ್ಲವೀವದನಾಂಭೋಜಮಧುಪಾನಮಧುವ್ರತಂ .

ಕ್ಷೋಭಯಂತಂ ಮನಸ್ತಾಸಾಂ ಸಸ್ಮೇರಾಪಾಂಗವೀಕ್ಷಣೈಃ .. 6..
ಯೌವನೋದ್ಭಿದೇಹಾಭಿಃ ಸಂಸಕ್ತಾಭಿಃ ಪರಸ್ಪರಂ .

ವಿಚಿತ್ರಾಂಬರಭೂಷಾಭಿರ್ಗೋಪನಾರೀಭಿರಾವೃತಂ .. 7..

ಪ್ರಭಿನ್ನಾಂಜನಕಾಲಿಂದೀಜಲಕೇಲಿಕಲೋತ್ಸುಕಂ .

1

ಯೋಧಯಂತಂ ಕ್ವಚಿದ್ಗೋಪಾನ್ ವ್ಯಾಹರಂತಂ ಗವಾಂ ಗಣಂ .. 8..

ಕಾಲಿಂದೀಜಲಸಂಸರ್ಗಿಶೀತಲಾನಿಲಸೇವಿತೇ .

ಕದಂಬಪಾದಪಚ್ಛಾಯೇ ಸ್ಥಿತಂ ವೃಂದಾವನೇ ಕ್ವಚಿತ್ .. 9..

ರತ್ನಭೂಧರಸಂಲಗ್ನರತ್ನಾಸನಪರಿಗ್ರಹಂ .

ಕಲ್ಪಪಾದಪಮಧ್ಯಸ್ಥಹೇಮಮಂಡಪಿಕಾಗತಂ .. 10..

ವಸಂತಕುಸುಮಾಮೋದಸುರಭೀಕೃತದಿಙ್ಮುಖೇ .

ಗೋವರ್ಧನಗಿರೌ ರಮ್ಯೇ ಸ್ಥಿತಂ ರಾಸರಸೋತ್ಸುಕಂ .. 11..

ಸವ್ಯಹಸ್ತತಲನ್ಯಸ್ತಗಿರಿವರ್ಯಾತಪತ್ರಕಂ .

ಖಂಡಿತಾಖಂಡಲೋನ್ಮುಕ್ತಮುಕ್ತಾಸಾರಘನಾಘನಂ .. 12..

ವೇಣುವಾದ್ಯಮಹೋಲ್ಲಾಸಕೃತಹುಂಕಾರನಿಃಸ್ವನೈಃ .
ಸವತ್ಸೈರುನ್ಮುಖೈಃ ಶಶ್ವದ್ಗೋಕುಲೈರಭಿವೀಕ್ಷಿತಂ .. 13..

ಕೃಷ್ಣಮೇವಾನುಗಾಯದ್ಭಿಸ್ತಚ್ಚೇಷ್ಟಾವಶವರ್ತಿಭಿಃ .
ದಂಡಪಾಶೋದ್ಯತಕರೈರ್ಗೋಪಾಲೈರೂಪಶೋಭಿತಂ .. 14..

ನಾರದಾದ್ಯೈರ್ಮುನಿಶ್ರೇಷ್ಠೈರ್ವೇದವೇದಾಂಗಪಾರಗೈಃ .
ಪ್ರೀತಿಸುಸ್ನಿಗ್ಧಯಾ ವಾಚಾ ಸ್ತೂಯಮಾನಂ ಪರಾತ್ಪರಂ .. 15..

ಯಏವಂ ಚಿಂತಯೇದ್ದೇವಂ ಭಕ್ತ್ಯಾ ಸಂಸ್ತೌತಿ ಮಾನವಃ .
ತ್ರಿಸಂಧ್ಯಂ ತಸ್ಯ ತುಷ್ಟೋಽಸೌ ದದಾತಿ ವರಮೀಪ್ಸಿತಂ .. 16..

ರಾಜವಲ್ಲಭತಾಮೇತಿ ಭವೇತ್ಸರ್ವಜನಪ್ರಿಯಃ .
ಅಚಲಾಂ ಶ್ರಿಯಮಾಪ್ನೋತಿ ಸ ವಾಗ್ಮೀ ಜಾಯತೇ ಧ್ರುವಂ .. 17..

..ಇತಿ ಶ್ರೀನಾರದಪಂಚರಾತ್ರೇ ಜ್ಞಾನಾಮೃತಸಾರೇ
ಚತುರ್ಥರಾತ್ರೇ ಗೋಪಾಲಸ್ತವರಾಜಃ ಸಂಪೂರ್ಣಃ ..

